
id est:
Idem A. 

Omnibus rebus ecclesiasticis prospicientes et praecipue iis, 
quae competunt sacrosanctae magnae ecclesiae huius felicis urbis nostrae 
omniumque matri, quae caput est reliquarum omnium, vetamus ullam 
de cetero rerum ecclesiasticarum concessionem colonario iure fieri, 
sed tolli nomen legibus incognitum. 
1 ¶ Reliquos vero contractus, quaecumque inire religiosissimis episcopis 
eiusdem sacrosanctae magnae ecclesiae permissum est, licere eis componere 
cum quibus visum erit,praeter nobilissimos et magnificentissimos huius 
regiae urbis praefectos in potestate positos, ad quos eos nullo modo alienare 
permittimus neque alia persona interposita ad circumscriptionem sacrae nostrae 
sanctionis, sive ei necessitudo aliqua sit cum praefecto in potestate posito 
sive sine vetere necessitudine nunc ab eo ad hoc adhibitus sit. 



2 ¶ Sciant igitur religiosissimi oeconomi, si adversus ea quid fiet, se cogi, 
ut aestimationem rei evincendae ex proprio sacrosanctae ecclesiae refundant: 
nobilissimi vero et magnificentissimi praefecti in potestate positi, 
qui ad eiusmodi elocationem progressi fuerint, etsi omnibus artibus excogitatis 
id obtegere enisi fuerint et tales personas interposuerint, quas ipsis rem egisse 
semper in occulto fore credant, veritate postea explorata infirmari omnino 
contractum, ipsos autem in modum poenae sacrosanctae magnae ecclesiae 
rei aestimationem praestaturos esse. 
3 ¶ Quod si alio modo persuadendo vel vi efficiet, ut ad se res ecclesiastica 
perveniat, et quod gestum, est irritum est et quod eo nomine datum est alicui 
eorum qui ad ecclesiam pertinent, ecclesiae restituitur et praeterea 
poenae XX auri librarum subiacet tam ipse quam qui rem dedit: et qui accepit, 
ut contractum fieri curaret, duplum eius quod datum est praestat, eaque omnia 
ad ecclesiam perveniunt. 
4 ¶ Ultra XX annos res soli ab ecclesia non locantur. 
5 ¶ Locupletibus solis res ecclesiasticae in emphyteusin dandae sunt propter 
restitutionem pristini status, nec ultra ipsum cui datur et duos deinceps heredes, 
nec remitti amplius sexta parte eius canonis, qui tempore locationis receptus est. 
6 ¶ Quod si rem deteriorem fecerit, intra tempus locationis expellitur 
et damnum resarcit. 
7 ¶ Oeconomus vero si neglegens fuerit vel inopibus locaverit, damnum restituit.
8 ¶ Chartularii magnae ecclesiae nec per interpositam personam rem eius 
immobilem conductionis vel emphyteusis titulo aliove modo accipere possunt.
9 ¶ Chartularii fiunt praevio libello, cui subscriptum est a patriarchia et oeconomo. 
10 ¶ Et si quis eorum fur vel proditor vel aliam ob causam minus idoneus 
visus erit, licet patriarchae et oeconomis catalogo eum eximere. 
11 ¶ In scrinio Orientis fiunt chartularii XV, Asiano ΧVΙ, Ponti ΧV, 
domestico XV, Thraciae VIII, Antiochi VI, Calopodii VI, largitionum X, 
legatorum VIII. 
12 ¶ Et accipiunt titulo consuetudinum pro emphyteuticis quidem instrumentis 
quinquagesimus, pro conductionum et reliquis contractibus centesimam. 
13 ¶ Quod si supra memoratum numerum chartularius fit, eicitur 
et solvit ecclesiae XV libras et qui eum fecit XX. 
14 ¶ Diligenti inquisitione oeconomi ex sententia patriarchi computent impensam,
quae ab emphyteutis conductoribus administratorius infertur, ut unusquisque 
inquirat ea quae pertinent ad dioecesin ipsi commissam, reliqui vero 
ex dispositione scripta patriarchae rationibus subscribant ‘recognovi': 
et quod absque tali observatione computatum erit, ex propria substantia 
oeconomi refundunt. 
15 ¶ Impensae autem, computatae et pecuniarum illatarum chartularii 
centesimas accipiunt, qui vero plus ceperit, statim tam ab officio chartularii 
quam a clericatus dignitate removetur.
16 ¶ Illud etiam sancimus, ut ipsi quoque religiosissimi oeconomi qui nunc 
sunt quique postea erunt singulis mensibus aut ad summum binis mensibus 
rationes reddant arcariis sacrosanctae magnae ecclesiae, 
scientes se periclitaturos, si id neglexerint.


